
Hoofstuk van die dag: Romeine
8

Almal wat hulle deur die Gees van God laat lei, 1s kinders
van God. (vers 14)

God het ons verlos. Nou moet ons as verlostes leef; as die
nuwe mense wat God ons gemaak het.

Dis net hier waar ons dikwels vassteek. Jy kan nie God se
verlossing ontvang en sé jy is gered, maar jy leef soos altyd
en dink nog soos iemand wat nie verlos is nie. Vers 6 (NLV)
sé: “As jou sondige natuur jou denke oorheers, lei dit tot die
dood.” En in vers 8 staan dat mense wat deur hulle sondige
natuur beheer word, nie God se wil kan doen nie. “Want as die
sondige natuur julle lewe beheer, gaan julle die dood tegemoet
.  (vers 13, NLV)

Die evangelie, die goeie nuus, is dat God ons wil help om nuut
te leef. Dis die hele betoog van Romeine 8: Die Heilige Gees
is God se geskenk aan ons. Hy help ons om nuut te leef, om te
verander sodat ons soos Jesus word, om nuut te dink (vers
5-6).

Augustinus het gebid: “Here, gee wat U vra, en vra dan net wat
U wil.” Ons kan ook sé: Gee ons die nuwe lewe, dan sal ons
nuut leef.

